五 根( 5-1 )

                                                                / 明法比丘 

     綱領：信根、精進根、念根、定根、慧根
                                              [ S: Samyutta-nikaya  V.: volume 5 ]
     一、如來所證知

「諸比丘！然而我對此五根之集(samudaya 生起、原因)、滅(atthagama 沒)、味(assada 味著)、過患(adinava 過失、危難)、出離(nissarana 遠離、出要)如實證知時，諸比丘！我於天、魔、梵、沙門、婆羅門、眾生界中，被稱之為無上正等正覺之現等覺者。又，我生智見，知：『我心解脫不動，此為最後之生，更不受後有。』」( S. V. p.204；S.48.21 )

[cf.雜651]

    世尊初成現等覺……靜居宴然生如是之心念：「對五根修習、多修習者，則究竟不死、趣向不死、究盡不死。」( S. V. p.232；S.48.56 )
二、修習

「諸比丘！有五根。以何為五根耶？謂：信根、精進根、念根、定根、慧根是。
諸比丘！應於何處觀信根耶？四預流支是(親近善士、聽聞正法、如理思惟、法次法向)。應於此觀信根。
諸比丘！應於何處觀精進根耶？四正勤是。應於此觀精進根。
諸比丘！應於何處觀念根耶？四念處是。應於此觀念根。
諸比丘！應於何處觀定根耶？四靜慮是。應於此觀定根。
諸比丘！應於何處觀慧根耶？四聖諦是。應於此觀慧根。諸比丘！此五根。」
 ( S. V. p.196；S.48.8 )

「諸比丘！以何為信根耶？諸比丘！於此，聖弟子有信，對如來之菩提堅信：如彼世尊為應供、正等覺、明行足、善逝、世間解、無上士、調御丈夫、天人師、佛、世尊。諸比丘！此名為信根。

諸比丘！以何為精進根耶？諸比丘！於此，聖弟子發勤而住，為斷不善法、具足善法，
  努力、勇健堅固，於不善法不捨軛。諸比丘！此名為精進根。

諸比丘！以何為念根耶？諸比丘！於此，聖弟子有念、成就最勝之念慧，對長久以前之
  所作、對長久以前之所說，憶念、隨念。諸比丘！此名為念根。

諸比丘！以何為定根耶？諸比丘！於此，聖弟子以捨為所緣，得定、得心一趣。諸比丘！
  此名為定根。

諸比丘！以何為慧根耶？諸比丘！於此，聖弟子有智慧、聖、抉擇而正順苦盡，成就生
  滅慧。諸比丘！此名為慧根。」( S. V. pp.196-7；S.48.9)
   「此五根一切為慧根所攝。譬如堂閣棟材，棟為其首，皆依於棟，以攝持故；如是五根慧為其首，以攝持故。」(雜654)

    「若聖弟子成就慧根者，能修信根，依離、依無欲、依滅，向於捨，是名信根成就，即是慧根。如信根，精進根、念根、定根、慧根，亦如是說。是故(成)就此五根，慧根為其首，以攝持故。」(雜656)

     「若聖弟子成就信根者，作如是學：聖弟子無始生死，無明所著，愛所繫，眾生長夜往來流馳，不知本際。有因故有生死，因永盡者則無生死。無明大闇聚障礙，誰般涅槃？唯苦滅、苦息、清涼、沒。如信根，精進根、念根、定根、慧根，亦如是說。」

(雜657)

「諸比丘！聖弟子具慧者，則隨住於信、隨住於精進、隨住於念、隨住於定。諸比丘！對此一根修習、多修習者，則為漏盡比丘，於悟記別，知生已盡、梵行已立、所作已辦、不再受後有。」( S. V. p.222；S.48.45)[二根：聖慧(慧根)與聖解脫(定根)。 ( S. V. p.223 ；S.48.46)] [四根：精進根、念根、定根、慧根。( S. V. p.223；S.48.47 )]

[五根( S. V. p.224；S.48.48 )]]

三、證果

  「若比丘於此五根，若利、若滿足，得阿羅漢；若軟、若劣，得阿那含……若於此五根一切無者，我說彼為外道凡夫之數。」(雜652)

「諸比丘！比丘修習、多修習此五根者，則由諸漏盡，對無漏之心解脫、慧解脫，於現法自證知、現法而住。」( S. V. p.203；S.48.20 ) 
  ………………………………………………………………………………………………….
    《阿毗達摩法蘊足論》卷第十：「云何信根？謂依出家、遠離，所生善法，諸信、信性，現前信性，隨順印可，愛慕、愛慕性，心澄淨，是名信根。復次：學信、無學信，及一切非學、非無學信，皆名信根。

云何精進根？謂依出家、遠離，所生善法，所起勤精進，勇健勢猛，熾盛難制，勵意不息，是名精進根。復次：學精進、無學精進，及一切非學、非無學精進，皆名精進根。

云何念根？謂依出家、遠離，所生善法，所起諸念、隨念、專念，不忘不失，不遺不漏，不失法性，心明記性，是名念根。復次：學念、無學念，及一切非學、非無學念，皆名念根。

云何定根？謂依出家、遠離，所生善法，所起心住、等住、近住、安住，不散不亂，攝止等持，心一境性，是名定根。復次：學、無學定，及一切非學、非無學定，皆名定根。

云何慧根？謂依出家、遠離，所生善法，所起於法簡擇，極簡擇，解了、等了、近了、機黠，審察聰睿，覺明慧行，毗缽舍那，是名慧根。復次：學慧、無學慧，及一切非學、非無學慧，及一切善非學、非無學慧，皆名慧根。」

五 力 ( 5-2 )
     綱領：信力、精進力、念力、定力、慧力

    「諸比丘！有理趣，依此理趣故，五根即五力，五力即五根。……諸比丘！信根即信力，信力即信根；精進根即精進力，精進力即精進根；念根即念力，念力即念根；定根即定力，定力即定根；慧根即慧力，慧力即慧根。」( S. V. p.219 ；S.48.43)
「若聖弟子成就此四力者，當作是學，我不畏不活，我何緣畏不活？若身不淨行，口不淨行，意不淨行，作諸邪貪、不信、懈怠、不精進、失念、不定、惡慧、慳、不攝者，彼應畏不活。我有四力，謂覺力(慧、大慧、深慧、難勝慧)、精進力、無罪力、攝力有此四力成就故，不應畏。如不活畏，如是惡名畏，眾中畏、死畏、惡趣畏，亦如上說。」(雜671)                         

1、      九 心 住  [瑜伽師地論 卷30]  [c.f. 雜集論 卷10]

2、 內住：從外所緣攝錄其心，繫在於內，不外散亂。此則最初繫縛其心，令住於內，不外散亂。

3、 等住：於此所緣境界，以相續方便，澄淨方便，挫令微細，遍攝令住。

4、 安住：雖內住、等住，然由失念，於外散亂。復還攝錄，安住內境。

5、 近住：先應如是如是親近念住，由此念故，數數作意，內住其心，不令此心，遠住於外。

6、 調順：種種相令心散亂。所謂色香味觸相，及貪瞋癡男女等相，想其過患。折挫其心，不令流散。

7、 寂靜：有種種欲恚害等諸惡尋思，貪欲蓋等諸隨煩惱，令心擾亂。思惟其過患，止息其心，不令流散。

8、 最極寂靜：因失念，煩惱現行，尋即滅除。

9、 專注一趣：有加行，有功用，無間無缺，三摩地，相續而住。

10、 等持：多修習之故，無加行，無功用，任運相續，無散亂。

